DOĆI ĆE ČUDNO VRIJEME


Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s, njegovu časnu porodicu, ashabe i sve sljedbenike.


Braćo moja u Islamu! Jedna od najljepših uspomena iz našeg djetinjstva jesu sijela na kojima su stari ljudi pričali o događajima koji će se desiti u budućnosti. Govorili su da će doći čudno vrijeme. Eh, to što je njima bilo čudno, nama se danas dešava i to je nama sasvim normalno.

Poslušajmo sada neke od izreka ashaba i tabi'ina, koje govore o čudnom vremenu koje će doći, odnosno, o vremenu u kojem mi živimo.
Alija, r.a., je rekao: ''Doći će vrijeme kada će ljudima stomaci biti najveća briga, kada će sređenost kuće biti najveća čast, kada će žene biti kibla, kada će vjera biti dinari i dirhemi – to će biti najgora stvorenja, koja kod Allaha neće imati nikakve cijene!'' 
Dahhak je rekao: ''Doći će vrijeme kada će ljudi kačiti Mushaf o zid, pa će po njemu pauci mreže plesti. Neće ga koristiti, nego će postupati po raznim pričama koje prenose i slušaju!''
Ibn Abbas, r.a., kaže: ''Doći će vrijeme kada će ljudi dozvoliti pet stvari: alkohol kojeg će nazivati drugim imenima, korupciju koju će nazivati poklonom, ubistvo koje će nazivati sumnjom, blud kojeg će nazivati brakom i kamatu koju će nazivati trgovinom!'' 
Ibn Mes’ud, r.a., je rekao: ''Doći će vrijeme kada će ljudi sunnet smatrati novotarijom, a novotariju sunnetom, dobro će smatrati zlim, a zlo dobrom. To će se desiti onda kada se ljudi u dunjalučkim stvarima budu ugledali u kraljeve i vladare!''
Alija, r.a., je rekao: ''Doći će vrijeme kada će devet desetina ljudi negirati istinu!'' 
Enes b. Malik, r.a., je rekao: ''Doći će vrijeme kada će bogataši obavljati hadž radi šetnje i razonode, oni srednji radi trgovine, učeni radi prikazivanja i čuvenosti, a siromašni radi prošnje!''
Ibrahim b. Edhem je rekao: ''Doći će vrijeme kada će tri stvari biti rijetke: brat s kojim bi se družio, dirhem zarađen na halal način i sunnet po kojem se radi i postupa!'' 
Ibrahim b. Edhem je rekao: ''Doći će vrijeme kada će ljudi imati ljudski lik a vučja srca. Omladina i djeca će im biti takvi, a stari neće naređivati dobro niti će odvraćati od zla. Griješnik će među njima biti ugledan, a vjernik prezren!“ 
Ebul-‘Alije kaže: ''Doći će vrijeme kada će se Kur’an u prsima ljudi pokvariti i izblijedjeti kao što odjeća izblijedi; neće u njemu više nalaziti slasti i užitka. Ako ne izvrše ono što im se naređuje, kažu: 'Allah je taj koji oprašta i koji je Milostiv!' (El-Mumtehina, 12.) Ako učine ono što je haram, kažu: 'Allah neće oprostiti širk, a oprostit će sve mimo toga kome bude htio!' (En-Nisa’, 14.) U svemu će biti pohlepni, bez imalo straha. Oblačit će ovčije runo na tijela sa vučjim srcima. Po njima je najbolji vjernik onaj koji se najbolje ulizuje!'' 
‘Avn b. Abdullah kaže: ''Doći će vrijeme kada će se ljudi više zadovoljavati znanjem nego djelima, i više pričom nego radom!''
Omer r.a., kaže: ''Kad bih bio mujezin moja djela bi bila potpuna, i ne bih mnogo mario za noćne i dnevne nafile! Čuo sam Allahovog Poslanika, a.s., kako kaže: 'Allahu, oprosti mujezinima!' (3x). Rekoh: 'Allahov Poslaniče, ostavio si nas da se sabljama udaramo zbog učenja ezana!' Poslanik, a.s., reče: 'Ma jok, Omere! Doći će vrijeme kada će ljudi učenje ezana prepuštati svojim najslabijim! Tijela mujezina su zabranjena džehennemskoj vatri!' ''
Ebul-Derda', r.a., kaže: ''Doći će vrijeme kada će iman spadati sa ljudi isto kao što spadne ogrtač sa čovjeka, a oni to neće osjećati!''
Imam Sevri je rekao: ''Doći će vrijeme kada će biti mnogo uleme od čijeg znanja ljudi neće imati okoristi, niti će oni sami od svog znanja imati koristi. Najbolji od njih su oni koji se drže Kur'ana i oni koji ga uče!''
Braćo moja u Islamu! Ne treba da nas čudi to što neki nemuslimani pokušavaju da uvrijede Poslanika, a.s. Oni to nikada neće moći učiniti, jer je Uzvišeni Allah uzdigao spomen na njega (El-Inširah, 4.). Čak šta više, to njihovo djelovanje mnoge nemuslimane potiče na proučavanje biografije Muhammeda, a.s., nakon čega se mnogi od njih vraćaju Islamu (prihvataju Islam).

Ono što nas treba da čudi jeste to što veliki broj muslimana pokušava da uvrijedi Poslanika, a.s., tako što ga nazivaju profetom (prorokom), što je, inače, notorna laž i tako što mu proturječe svojim jezicima i svojim djelima, čime se oni, ustvari, udaljavaju od Islama.

Molim Dragog Allaha da nam podari razum u ovom čudnom vremenu kada je od mnogih ljudi razum oduzet. Amin.
